
GJËRAT QË DUHET TË DINI PËR TË SIGURUAR BASHKËJETESË
TË LUMTUR TË FËMIJËVE TUAJ ME MIKUN KATËRKËMBËSH

QENTË DHE 
FËMIJËT



Qeni si pjesë e familjes ofron një sërë përfitimesh për fëmijët, duke i bërë ata më 
social dhe duke ua mësuar empatinë dhe përgjegjësinë. Qentë mund të përmirësojnë 
shëndetin mendor të një fëmije, dhe shumë fëmijë e kanë më të lehtë t’i besojnë kafshës 
së tyre sesa bashkëmoshatarëve.

Në mënyrë të ngjashme, qentë përfitojnë nga një shok loje entuziast dhe energjik për 
t’i mbajtur ata aktivë. Ndërsa luajnë dhe eksplorojnë botën krah për krah, fëmijët dhe 
qentë mund të krijojnë kujtime të jashtëzakonshme së bashku.

Megjithatë, në një familje me qen, kërkohet edukimi i të gjithë anëtarëve të familjes 
se si të ndërveprojnë në mënyrë të sigurt dhe të përshtatshme me njëri-tjetrin. Njëjtë 
si njerëzit, edhe qeni meriton qetësi dhe respekt, prandaj është detyra juaj t’i mësoni 
fëmijët se si të ndërveprojnë në mënyrë të sigurt me qentë. Edhe nëse nuk keni qen, 
duhet t’i mësoni fëmijët si të sillen me qentë e miqve apo familjarëve, apo qen të tjerë 
në hapësira publike.

Mësoni të lexoni sinjalet e stresit tek qentë. Nëse qeni nuk po ndihet rehat në atë 
moment me prezencën e fëmijës, është koha për të ndërhyrë. Ndani një hapësirë 
në shtëpinë tuaj ku qeni mund të rrijë i qetë pa u shqetësuar nga anëtarët e tjerë të 
familjes.

Asnjëherë mos i lini fëmijët vetë me qenin në një dhomë.

Mbikëqyrni me kujdes lojën midis fëmijës dhe qenit tuaj gjatë tërë kohës. Nuk 
mjafton vetëm të jeni në të njëjtën dhomë me ta. 

Kushtoni vëmendje zërave që lëshon qeni. Kur rënkon, është duke paralajmëruar në 
mënyrën më të mirë që di, se është i stresuar dhe ka nevojë për ndihmën tuaj.

Mësoni fëmijët se qentë janë krijesa të ndjeshme që meritojnë respekt dhe dashuri. 
Kjo do të thotë se të gjithë duhet të respektojnë të drejtën e qenit për rehati - 
veçanërisht fëmijët, të cilët priren të veprojnë në mënyrë impulsive dhe në mënyra 
që qentë jo gjithmonë i pëlqejnë.

Shqetësojnë qenin kur është duke fjetur 
apo pushuar
Shqetësojnë qenin kur është duke ngrënë
Tentojnë të marrin lodrat e qenit 
Kapin qenin për bishti apo veshëve
Ngjiten mbi qen
Përqafojnë qenin
Bërtasin apo ulërasin afër qenit

FËMIJËT NUK DUHET TË:



ÇDO QEN MUND TË KAFSHOJË

MËSONI FËMIJËT T’I RESPEKTOJNË QENTË

MËSONI FËMIJËT TUAJ T’U AFROHEN QENVE NGADALË (DHE ANASH)

MËSONI FËMIJËT RRETH GJUHËS SË TRUPIT TË QENVE

MËSONI FËMIJËT SI T’I PËRKËDHELIN QENTË

GJËRAT QË DUHET T’UA MËSONI FËMIJËVE:

Duhet t’ua shpjegoni fëmijëve tuaj (në një mënyrë të përshtatshme për moshën e 
tyre) se jo çdo qen është miqësor dhe se qentë që janë të frikësuar ose nuk duan të 
shqetësohen mund të kafshojnë. Është e rëndësishme t’ua shpjegoni fëmijëve se qentë 
duhet të trajtohen me respekt gjatë gjithë kohës.

Është e rëndësishme t’i mësoni fëmijët tuaj se qentë janë krijesa të ndjeshme dhe nuk 
janë lodra për ta. Kjo do të thotë të mos i ngacmojnë qentë, të shmangin shqetësimin e 
qenve gjatë kohës kur ata janë duke ngrënë, dhe të mos bëjnë gjëra të tilla si tërheqja e 
bishtit të një qeni. 

Afrimi kokë më kokë për qentë konsiderohet veprim mjaft konfrontues, dhe shumë qen 
nuk ndjehen rehat kur një person që është dyfishi i madhësisë së tyre, të përkulet mbi ta 
dhe ta zgjasë dorën mbi kokën e tyre.

Ka një mënyrë shumë më të sigurt për të përshëndetur një qen! Një rregull e mirë është 
që gjithmonë të prisni që qeni të afrohet vetë. Udhëzoni fëmijën tuaj që të zgjasë dorën 
anash, që qeni ta nuhasë për t’u njoftuar.

Është shumë e rëndësishme që t’u mësoni fëmijëve tuaj disa pjesë të rëndësishme të 
gjuhës së trupit të qenit dhe disa nga shenjat që tregojnë se një qen është i stresuar ose 
nervoz (si lëpirja e buzëve, bishti i strukur në mes të këmbëve dhe sytë e zmadhuar), si 
dhe shenjat që tregojnë se një qen është gati për lojë (p.sh. kur një qen sillet në hark, apo 
përkulet me dy këmbët e para).

Duhet të siguroheni që fëmijët tuaj të mësojnë mënyrën e duhur për të përkëdhelur një 
qen, por edhe ku të mos prekin një qen, si p.sh. këmbët, bishti dhe koka.

Maja e kokës së qenit është shpesh pjesa e parë që njerëzit zgjedhin për të përkëdhelur, 
por kjo nuk është një ide e mirë (veçanërisht për qentë e panjohur). Kjo mund të 
përceptohet nga qeni si kërcënim apo si tentim për dominancë.



Në përgjithësi, vendi më i mirë për të përkëdhelur një qen është zona e gjoksit të tij ose 
gjysma e sipërme e shpinës, mbi ose afër qafës. Po ashtu duhet t’ju shpjegoni fëmijëve 
se përqafimi i qenve duhet shmangur në çdo mënyrë. Shumë pak katërkëmbësh e 
pëlqejnë këtë gjest.

LOJA ME QENIN16
Fëmijët duhet të mësohen me mënyrat e duhura për të luajtur me qentë. Ata nuk duhet 
të kërcejnë mbi qenin apo ta lëndojnë atë gjatë lojës. Po ashtu, fëmijët nuk duhet të 
trajtojnë qentë si kukulla dhe të tentojnë t’i veshin apo t’i ngjyrosin ata me ngjyra apo 
makijazhe.

Loja në mes të fëmijës dhe qenit duhet të mbikëqyret gjatë tërë kohës. Nëse loja 
ashpërsohet, ndaloni lojën dhe në vend të kësaj merreni fëmijën tuaj t’ju shoqërojë ju 
dhe qenin për një shëtitje.


